Урок беларускай літаратуры ў 6 класе
Казімір Камейша

“Камень ля  вёскі Камень”


     Распрацавала

                                Харкевіч Іна Пятроўна,

настаўніца беларускай мовы і літаратуры

                                               Дзяржаўнай установы адукацыі

                                                         “Іванская дзіцячы сад – сярэдняя школа

                          Чашніцкага раёна”

Тэма: Казімір Камейша. “Камень ля  вёскі Камень”
Мэта: Пазнаёміць вучняў з арыгінальнай трактоўкай міфалагічнага сюжэта ў паэтычнай легендзе Казіміра Камейшы, прааналізаваць змест і вобразы твора; паглыбіць веды пра міфалагічныя сюжэты і вобразы, спецыфіку іх узнаўлення ў мастацкіх творах; развіваць творчае ўяўленне падлеткаў, удасканальваць іх аналітычныя і маўленчыя ўменні; спрыяць выхаванню пачуцця павагі да гістарычнай спадчыны.

Тып урока: вывучэнне новага матэрыялу
Міжпрадметныя сувязі: беларуская мова, геаграфія, матэматыка, краязнаўства

Абсталяванне: вучэбны дапаможнік па беларускай літаратуры VI клас; фотаздымкі камянёў – помнікаў гісторыі: Барысаў камень у Полацку, музей валуноў у Мінску, Божы камень у Любанскім раёне, Змееў камень у Чашніцкім раёне і г.д.; старажытныя прылады працы з камянёў

Эпіграф: Камяні – маўклівыя сведкі мінуўшчыны.

               Камяні – ціхай вечнасці жорны.

Ход урока

1. Арганізацыйны момант

Вось ужо звінеў званок,

Запрасіў нас на ўрок, 

Добры дзень, я вас вітаю,

Да заняткаў запрашаю.

Хай занятак будзе плённым,

І цікавым, і натхнёным.

Поспехаў я вам жадаю,

Калі што – я паспрыяю.

3. Знаёмства з новай тэмай 

- Зварот да эпіграфа.

- Чаму камяні з’яўляюцца маўклівымі сведкамі мінуўшчыны?

- Ці ведаеце вы адкуль у нас узяліся камяні?

· Слова настаўніка пра ледавіковы перыяд. 
      Ледавікі 5 разоў пакрывалі тэрыторыю Беларусі. Адбывалася гэта дзясяткі і сотні тысяч гадоў таму, калі Зямля яшчэ толькі стварала сваё аблічча. Леднікі наступалі са Скандынаўскага паўвострава, таўшчыня льду была 2 – 3 кіламетры. Велізарныя масы лёду пад уплывам цяжару пачыналі зрушвацца з месца і наступаць на поўдзень сучаснай Беларусі. Пры руху ледавік адрываў ад скал камяні, выворваў пясок і гліну і пераносіў разам з лёдам.
Як вы думаеце, камяні растуць?
     Камяні сапраўды вырастаюць з-пад зямлі, падобна да таго, як растуць грыбы пасля дажджу. У выніку шматразовага размакання і высыхання, а таксама змярзання і размярзання глебы яна рухаецца і паступова выштурхоўвае камяні на паверхню. Гэтаму таксама спрыяюць дажджы, якія пакрысе змываюць верхнія, лягчэйшыя слаі глебы. 

Сёння мы пазнаёмімся з вершам Казіміра Камейшы “Камень ля вёскі Камень”, давайце зараз разам паспрабуем вызначыць мэту нашага ўрока.
· Чытанне верша “Камень ля вёскі Камень” і яго аналіз

· Адкуль узяўся камень? (Яго прынёс ледавік)
·  Як выглядае  ледавік? (Ледавік падобны на волата, ён увесь з каменя, вельмі вялікі,  цяжкі, вясёлы).
· Апішыце рухі ледавіка. ( Ледавік тупаў, валок каменні, скакаў, не лёг, а прысеў, расчапіў аплік, зняў валун-чаравік, растаяў)
· Праца са словам тупаў, валок. Вызначыць лексічнае значэнне, падабраць сінонімы.
Лексічнае значэнне слова аплік, прыблуднік,  вызначыць спосаб утварэння слова прыблуднік. 

· Чаму аўтар называе ледавік заваёўнікам? Хто такія заваёўнікі? 
( Заваёўнік - той, хто заваёўвае што-небудзь. Аўтар называе ледавік заваёўнікам, таму што ён прыйшоў на нашу тэрыторыю без запрашэння, ён захапіў наш край, заваяваў яго)
· Паведамленне настаўніка пра самы вялікі камень на тэрыторыі Беларусі
    Самы вялікі камень-валун Беларусі знаходзіцца каля вёскі Горкі Шумілінскага раёна. Ён з’яўляецца геалагічным помнікам прыроды. Даўжыня каменя 11 метраў, шырыня 5,5 метраў, вышыня 3 метры. 
Фізкультхвілінка
Змерыць клас крокамі ( крок – 1 метр) ў даўжыню і шырыню, каб уявіць памер самага вялікага каменя на тэрыторыі Беларусі. Колькі метраў трэба дадаць, каб атрымаўся памер каменя.
Літаратурны флэшмоб
Чытанне верша “Камень ля вёскі Камень” па сказах.
Праца ў групах

1-ая гр. “Юнаты”

 Апішыце гукі, якія можна пачуць пры чытанні верша.
2-ая гр. “Мастакі”

Апішыце вобразы, якія ўзніклі пры чытанні верша.
3-ая гр. “Літаратуразнаўцы”

Вызначце мастацкія сродкі, якія выкарыстоўвае аўтар пры стварэнні вобраза волата-ледавіка.
Слова настаўніка

Камяні –  сведкі мінуўшчыны ёсць і на тэрыторыі Чашніцкага раёна. 

· Паведамленні вучняў пра Змееў камень (дадатак 1), прарока Іллю (дадатак 2).
· Параўнайце вобраз прарока Іллі ў легендзе і ў вершы. 

· Праца ў групах 

Скласці апавяданне па апорных словах: камень, валун, ледавік, асілак, волат, лёд, гара, дарога, заваёўнік, след.
-    Разгляд старажытных прылад працы, зробленых з каменю.

Камяні - помнікі гісторыі і культуры: Барысаў камень у Полацку, музей валуноў у Мінску, Божы камень у Любанскім раёне, Змееў камень у Чашніцкім раёне і г.д.
Падвядзенне вынікаў урока
1) Адзначце правільнае сцверджанне
 Шматлікія камяні раскідаў па тэрыторыі Беларусі магутны вулкан.

 Шматлікія камяні пакінуў на нашай зямлі ледавік.

2) Чаму вёску назвалі Камень?

Рэфлексія

На дошцы прымацавана 10 “камянёў” рознага памеру, вучням необходна выбраць свой камень, ацаніўшы працу на ўроку.
Дамашняе заданне
Выразнае чытанне верша “Камень ля вёскі Камень”, намаляваць ледавік або скласці казачную гісторыю пра каменнага асілка.
                                                                                                           Дадатак 1

        Незвычайны па сваёй форме валун знаходзіцца ў лесе каля вёскі Гогалеўка Чашніцкага раёна і завецца Змееў камень.
       Згодна з легендай, тут жыў аднагаловы Змей, які быў добрым краўцом і ўмеў пераўтварацца ў чалавека. Ён часта выгінаўся дугой і лётаў над Лукомльскім возерам, каб аглядзець наваколле, потым падаў на зямлю і станавіўся хлопцам-прыгажуном. У вёсцы Абузер’е ён убачыў дзяўчыну, у якую закахаўся. Яна доўга хавалася ад яго, але ўрэшцэ скарылася і выйшла замуж. Аднойчы дзяўчына пасвіла свіней на полі, прыляцеў да яе Змей і кажа:

– Пагладзь мяне па галаве, а я адпачну. Ды пільнуй, каб навальніцу не нацягнула.

       Праз нейкі час насунулася вялізная чорная хмара. Дзяўчына падумала: «Колькі я буду служыць перавертню?», і не разбудзіла яго. Калі бліснула маланка і прагрымеў гром, Змей прачнуўся і сказаў:

– Ты мяне зжыла са свету.

      Ударыўшы жонку, ён з чалавека абярнуўся цмокам і паляцеў да свайго жытла, каб схавацца ад Пяруна (дзяўчына да канца пражыла з чорнай адмецінай на шчацэ). Над возерам у яго трапіла маланка, і Змей бухнуўся ў ваду. Але акрыяў і зноў узняўся ў неба. Толькі з трэцяга разу бліскавіца забіла казачную рэптылію недалёка ад яе сховішча.

      Людзі шмат разоў закопвалі Змея, але раніцай зямля аказвалася раскіданай. Аднаму дзядку прыснілася, што трэба малым дзецям насіць пясок. На дапамогу ім прывялі жарабят з прывязанымі да шыі торбамі. З тыдзень яны цягалі пясок, каб засыпаць цмока. Магілай Змея лічыцца курган, што знаходзіцца недалёка ад валуна.

      Кажуць, што калісьці Змееў камень меў вокны і дзверы. Аднойчы двое мясцовых жыхароў вырашылі праверыць, што там робіць цмок. Але самі баяліся залезці ў вялікую адтуліну, таму запусцілі туды сабаку. Той нібыта толькі адзін раз гаўкнуў і назад не вярнуўся.

                                                                                                                 Дадатак 2

Паводле Бібліі, Ілья, надзелены ад Бога дарам празарліўства, прадказаў трохгадовую засуху і голад у Ізраільскім царстве, 

Каталіцкая Царква шануе яго памяць 20 ліпеня, Праваслаўная — 2 жніўня.

      У беларусаў лічыцца, што ў Дзень прарока Ільі забаронена купацца. Гэтая забарона тлумачыцца тым, што Ілья-прарок ездзіць на конях па небе. Ад хуткага бегу адзін з коней губляе падкову, якая падае ў ваду, і тая адразу становіцца халоднай. Ад прарока Ільі, па народных вераваннях, залежаць росы, дажджы, град і засуха.

Беларуская прымаўка «Ілья наробіць гнілля» азначае, што з гэтага дня звычайна ідуць дажджы, ад якіх гніюць хлеб і сена ў полі.

